
1. Përmbledhje ekzekutive

Orientimi në karrierë përfshin shërbime për t’ju ndihmuar personave në çdo moshë dhe në çdo moment të jetës së tyre për të bërë zgjedhje të duhur të arsimit, trajnimit dhe profesionit si dhe menaxhimin e karrierës së tyre
. Karriera është pjesa kryesore e rrugëtimit të individit përgjatë jetës së tij/saj. Prindërit duhet të ndihmojnë fëmijët e tyre në këtë rrugëtim dhe theksi duhet të vendoset për t’u siguruar që fëmijët janë të përgatitur për këtë rrugëtim. Krijimi i një strategjie të komunikimit shkollë-prind për orientim në karrierë të nxënësve të arsimit të mesëm të ulët, është një hap i rëndësishëm në përfshirjen e prindërve në ndihmën që ata duhet të japin fëmijëve të tyre në zgjedhjen e karrierës, ku prindi luan rolin e fasilitatorit. Duke marrë parasysh nevojën për përfshirjen më të madhe të prindërve në komunikimin të dyanshëm shkollë-prindër është iniciuar hartimi i kësaj Strategjie ku prindi nuk është komunikues pasiv por merr përgjegjësitë për të kontribuar në komunikim më të mirë me shkollën. 
Rrjedhimisht janë identifikuar objektivat e përgjithshme dhe specifike për të adresuar metodat dhe mjetet e preferuara që shkollat duhet ti përdorin për informimin e prindërve për t’i ndihmuar ata në orientimin e fëmijëve të tyre drejt një zgjidhjeje të informuar të karrierës.  Për të realizuar këto objektiva, MASHT në bashkëpunim me donatorët do të realizojë  fushatë mediale për informimin e prindërve për orientimin në karrierë të fëmijëve. Përmes kësaj fushate do  ti informoj nxënësit dhe prindërit për shkollat profesionale që gjenden në regjionin e tyre si dhe mundësitë që kanë nxënësit për t’u punësuar pasi të kenë mbaruar arsimin profesional dhe shkollimin e mëtutjeshëm. 

Gjithashtu, MASHT do të bashkëpunojë me qendra të punësimit dhe qendrat e karrierës për të shpërndarë te prindërit dhe nxënësit informata për tregun e punës. Këshilltarët nga qendrat e punësimit dhe qendrat e karrierës do të shkojnë në shkolla për të folur para nxënësve dhe prindërve për trendet në tregun e punës dhe mundësitë për karrierë të nxënësve. Këto informata do t’u shërbejnë prindërve dhe fëmijëve të tyre për të marrë vendime mirë të informuara në karrierë. Po ashtu, MASHT do të mbajë sesione informuese me prindër në nivelin lokal për t’i informuar ata për mundësitë e shkollimit, aftësimit dhe tregun e punës, përfshirë këtu edhe  informata rreth portalit online busulla.com që do t’iu mundësoj atyre të marrin informata për karrierën e fëmijëve të tyre. Këto informata pastaj do të shpërndahen nga këshilli i prindërve te prindërit tjerë në kuadër të shkollës. Pilotimi i aktiviteteve të Strategjisë do të filloj në shtatë shkolla (shih shtojcën 2) nga zonat urbane, rurale në gjithë Kosovën duke përfshirë edhe komunitetet joshumicë si dhe nxënësit me nevoja të veçanta arsimore dhe prindërit e tyre.

Ditët e Dyerve të Hapura, do të vazhdojnë të mbahen ku prindërit bashkë me fëmijët e tyre të bëjnë vizita në shkolla për ti informuar prindërit dhe fëmijët për mundësitë e tyre për zgjedhjen e karrierës. Kjo do t’ju  shërbejë nxënësve dhe prindërve për të marrë informata për mundësitë e shkollimit të mëtutjeshëm, aftësimit profesional dhe profesionet që kërkohen në tregun e punës. Gjithashtu,  dita e vajzave do të mbahet në muajin tetor, atëherë kur mbahet edhe në vendet evropiane, ku vajzat bashkë me prindërit e tyre informohen për profesionet që deri më tani janë konsideruar si profesione për meshkuj për të thyer stereotipet për profesionet.

2. Hyrje

Në disa vende është duke u bërë avokim për përfshirjen e prindërve në shkolla dhe si rezultat i këtij avokimi janë zhvilluar dhe zbatuar legjislacioni dhe politika që në mënyrë eksplicite kërkojnë fonde nga qeveritë e tyre për këtë qëllim.  

Detyrat më delikate të prindërve janë të orientojnë fëmijët për edukim të mëtejshëm dhe drejt një karrierë të suksesshme, duke shmangur nga ajo që përmes fëmijëve të përmbushin ëndrrat e tyre të parealizuara tek fëmija i vet, ose duke ndjekur trendet, në vend që të kërkojnë rrugët e duhura. Prindërit duhet të ndërtojnë tek fëmijët individualitetin, të qenit ndryshe nga të tjerët (edhe nga prindërit, edhe nga fëmija tjetër, etj), të qenit unik. Prindërit, shoqatat e tyre, arsimtarët, profesionistët dhe akterët e tjerë kanë përgjegjësinë kryesore për të bashkëpunuar dhe kështu të minimizojnë rreziqet dhe dëmet e mundshme.

Prindërit luajnë një rol të madh në zgjedhjet që bëjnë fëmijët e tyre kur fillojnë hulumtimet për karrierën e tyre. Ata ndikojnë edhe në të arriturat për nivelin e arsimit dhe trajnimit, njohuritë që ata kanë për punën dhe profesionet e ndryshme, qëndrimet dhe besimin që kanë për punën dhe motivimin për të qenë më të suksesshëm. Shumica e këtyre mësohen nga prindërit në mënyrë të pa vetëdijshme, fëmijët dhe adoleshentet absorbojnë qëndrimet dhe pritjet kur janë duke u rritur. 

Disa nga ndikimet e prindërve janë:

· Pritjet që prindërit kanë për arsimin dhe karrierën e fëmijëve të tyre

· Shembujt që ata japin për fëmijët e tyre 

· Vlerat që ata tregojnë për familjen, shoqërinë e tyre dhe për shoqërinë në përgjithësi

· Mundësitë që ata ofrojnë për fëmijët e tyre për të mësuar dhe për tu zhvilluar

· Marrëdhëniet prind-fëmijë.

Si përfundim, nevojat e çdo personi janë unike siç është edhe rrugëtimi në karrierë. Sfida më e madhe që prindërit hasin është njohja dhe vlerësimi i saktë i shkathtësive të fëmijëve të tyre dhe ndihma e tyre në rrugëtimin individual në karrierë. 

Mekanizma të ndryshëm përdoren për të komunikuar me prindër duke filluar nga format pasive “Shpërndarja e informatave” përmes broshurave, ueb faqeve dhe sesioneve informuese deri të ato interaktive, ku prindërit ftohen për të dhënë informacione dhe krijojnë mundësinë e dialogut të dyanshëm. Sipas literaturës ndërkombëtare, krijimi i kanaleve të komunikimit të dyanshëm është esenciale për të përfshirë dhe angazhuar prindërit në informim për t’i ndihmuar fëmijët e tyre në zgjedhjen e duhur të karrierës.

Sipas rezultateve të fundit të hulumtimeve ndërkombëtare, strategjitë e angazhimit të prindërve më qëllim të ngritjes së rezultateve të zhvillimit të karrierës ende konsiderohen fillestare: “ende lë shumë për të dëshiruar në përfshirjen e prindërve/komunitetit në shkolla për të arriturat e nxënësve dhe zgjedhjen e karrierës (SEDL, 2012).

Një ndër faktorët vendimtar në të arriturat dhe aspiratat e fëmijëve është niveli i angazhimit të prindërve për t`i përkrahur ata. Kjo është quajtur “socializim akademik”: “komunikimi i pritjeve të prindërve për arsim dhe vlerat lidhur me punën që bëjnë shkollat për nxitjen e aspiratave për arritjen arsimore dhe profesionale si dhe duke diskutuar strategjitë e mësimit me fëmijët si dhe përgatitjet dhe planet bashkë me fëmijët për të ardhmen e tyre (karrierën)” (Hill, Tyson, 742).

Informatat për orientim në karrierë dizajnohen në atë mënyrë që t`i ndihmojnë prindërit për të kuptuar mundësitë për arsim, trajnim dhe punë, në mënyrë që ata mund t`i përkrahin fëmijët e tyre në fazën e tranzicionit nga shkolla në punë. Prindërit i marrin këto informata përmes:

· Sesioneve informuese

· Panaireve të karrierës

· Materialeve për informim në karrierë të printuara ose digjitale

· Ueb faqeve ose platformave online me informata për karrierë të dedikuara për prindër.

Strategjitë që kanë për qëllim ngritjen e vetëdijesimit të prindërve për mundësitë për arsim dhe trajnim kanë ndikimin më të madh në mësim dhe këto mundësi vlerësohen nga prindërit dhe karakterizohen me rezultate gjatë periudhës së tranzicionit për të rinjtë. 

Roli i shtetit duhet të jetë në ofrimin e përkrahjes shtesë për ata që kanë nevojë krijimin e rrethanave të barabarta për t’u fokusuar më shumë në (shkencë, teknologji, inxhinieri, matematikë), artet dhe shkathtësitë digjitale si dhe rëndësinë e edukatës qytetare. Prindërit duhet të marrin pjesë në definimin e shkathtësive për të ardhmen. Prindërit duhet të përfshihen në arsimin e fëmijëve të tyre dhe t’iu mundësohet prindërve partneritet në sistemim arsimor. (Shoqata Evropiane e prindërve).

Prindërit kanë një rol të rëndësishëm në mësimin e nxënësve pasi që përfshirja e prindërve në procesin e mësimit është pozitive në performancën e nxënësve. Kurrikuli për edukim në karrierë duhet të përfshijë aktivitete të ndryshme dhe përgjegjësi në rolin e prindërve në procesin e orientimit në karrierë. Prandaj, prindërit duhet të njoftohen me kurrikulin, ta dinë se çka pritet nga fëmijët të mësojnë dhe interpretojnë komentet e mësimdhënësve në progresin e nxënësve si dhe ndihmojnë fëmijët e tyre kur ata kanë nevojë. 

Gjithashtu, duhet të përkrahen iniciativat për përfshirjen e prindërve të fëmijëve me aftësi të kufizuar në orientimin në karrierë, duke përfshirë qasjen më të madhe në arsim dhe aftësim për nxënësit me aftësi të kufizuar. Është shumë i rëndësishëm vetëdijesimi i prindërve të këtyre kategorive të fëmijëve për gjithë përfshirjen në arsim si dhe shpërndarjen e informatave për orientim në karrierë. Në hulumtimin e realizuar me prindër, është propozuar që komunikimi i shkollës me këta prindër të bëhet në mënyrë të rregullt dhe nëse është e nevojshme, arsimtarët të vizitojnë prindërit e këtyre fëmijëve edhe në shtëpi për të diskutuar rreth suksesit/karrierës së këtyre fëmijëve.

2.1.  Arsyet për inicimin e hartimit të dokumentit strategjik

Instituti Pedagogjik së bashku me MASHT kanë bërë një hulumtim me nxënësit e klasave të nënta për mënyrën dhe ndikimet që kanë këta nxënës gjatë periudhës së zgjedhjes së karrierës dhe nga rezultatet preliminare ka dalë që prindërit janë ata që më së shumti ndikojnë në zgjedhjen e karrierës. Kjo ka qenë arsyeja që MASHT me përkrahjen e donatorëve ka vendosur për të hartuar “Strategjinë e komunikimit shkollë-prindër për orientimin në karrierë të nxënësve të arsimit të mesëm të ulët” për t’ju ndihmuar prindërve me informata gjatë procesit të marrjes së vendimit për karrierë nga fëmijët e tyre. 

Gjithashtu, në procesin e implementimit të Strategjisë për Edukim dhe Orientim në Karrierë ka dalë në pah se përfshirja e prindërve në përcaktimin e profesionit të fëmijëve të tyre është shumë e madhe si dhe ata kanë ndikim direkt në zgjedhjen e karrierës, prandaj krahas zhvillimit të shërbimeve të karrierës në shkollë duhet të punohet edhe më prindër për të arritur rezultate më të mira në orientimin e drejt të nxënësve në karrierë.

Ka shumë ligje të cilat në mënyrë të qartë i referohen nevojës së përfshirjes së prindërve në shkollë për përmirësimin e komunikimit shkollë-prind. Ligji  (2002/2) mbi Arsimin Fillor dhe të Mesëm në Kosovë, në mënyrë specifike përcakton të drejtat dhe detyrimet shtesë të prindërve për të marrë pjesë në zgjedhjet për anëtarët e këshillit të shkollës ose institucionit përkatës. Udhëzimi administrativ (28/2012) për themelimin dhe funksionimin e këshillit të prindërve të Kosovës që përcakton rolin dhe përgjegjësitë e këtij këshilli, në përfaqësimin e interesave të tyre dhe për të përcjellë mendimet në MASHT, për të gjitha çështjet e arsimit. Gjithashtu, ky këshill është mekanizëm kryesor i komunikimit dhe i këshillimit ndërmjet MASHT dhe prindërve. Këshilli i Prindërve të Shkollës përfaqëson interesat e nxënësve, prindërve dhe arsimtarëve. Arsimtarët i informojnë prindërit rreth aktiviteteve të klasës përmes procedurave të komunikimit të dyanshëm (më gojë, apo me shkrim, përmes letrave prezentuese, broshurave, manualit të shkollës, letrave javore, tabelave të shpalljeve, gazetës së shkollës, etj). Udhëzimi administrativ (04/2003) për organet qeverisëse, profesionale dhe personeli tjetër i shkollës për përcaktimin e procedurës së zgjedhjes dhe përgjegjësitë e organeve qeverisëse, organeve profesionale dhe personelit tjetër të shkollës ku në kuadër të këshillit të shkollës është edhe një përfaqësues i prindërve.

Kurrikuli Bërthamë i Kosovës për shkollat e mesme të ulëta, (MASHT, 2012) ka paraparë mundësinë që shkollat vet, në bazë të nevojës të mund të vendosin për bashkëpunim me prindër dhe akteret tjerë dhe për përdorimin fleksibil të kohës për mësimdhënien dhe mësimnxënien inovative si një përkrahje për programe të bazuara në nevojat specifike të shkollës për mësim (10% - 14 % e kohës së mësimit) që përputhet me nevojat, kontekstin dhe interesat e nxënësve.

Ndërkohë në terren nga organizatat joqeveritare, vendore dhe ndërkombëtare janë zhvilluar aktivitete që kanë krijuar përvojat e para të mira edhe në përfshirjen e prindërve në procesin e vendimmarrjes për fëmijët në shkollimin e mëtejmë dhe karrierë, si dhe janë krijuar materiale e mjete udhëzuese, fushata qytetare dhe mediale, aktivitete të ditëve të hapura dhe panaire, etj. Këto aktivitete edhe pse kanë qenë shumë të fragmentuara dhe të shkëputura nga njëra-tjetra,  paraqesin bazën e parë mbi të cilën mund të ndërtohet strategjia e përfshirjes së prindërve. 

2.2.   Metodologjia e hartimit të Strategjisë

Metodologjia që është shfrytëzuar në këtë proces është një kombinim i punëtorive me grupin e gjerë punues dhe takimeve të grupit punues bërthamë nga MASHT për të diskutuar dhe hartuar të gjitha pjesët e strategjisë në formatin e kërkuar nga Udhëzimi administrativ nr. 02/2012 mbi procedurat, kriteret dhe metodologjinë për përgatitjen e dokumenteve strategjike. 

Sekretari i përgjithshëm i Ministrisë së Arsimit, Shkencës dhe i Teknologjisë (MASHT), me vendim ka themeluar grupin punues bërthamë nga MASHT, me qëllim të hartimit të Strategjisë si dhe për përgatitjen e planit të veprimit për zbatimin e kësaj Strategjie. Përpos grupit punues bërthamë nga MASHT, në hartimin e Strategjisë kanë marrë pjesë grupi i gjerë punues.  Grupi punues është koordinuar (udhëhequr) nga ekspertja lokale.

Në fillim, ekspertja lokale ka bërë hulumtimin me prindër për mënyrën se si prindërit informohen dhe involvohen në zgjedhjen e karrierës së fëmijëve të tyre si dhe aspektet dhe faktorët tjerë që ndikojnë në këtë proces. Gjithashtu, janë hulumtuar se cilat janë propozimet për metodat dhe mjetet e preferuara që shkollat duhet ti përdorin për informimin e prindërve për ti ndihmuar ata në orientimin e fëmijëve të tyre drejt një zgjedhjeje të informuar të karrierës. Ky hulumtim është  bërë me 30 prindër të nxënësve të klasave të nënta nga zonat urbane dhe rurale në gjithë territorin e Kosovës dhe me status të ndryshëm arsimor dhe social duke përfshirë edhe prindërit nga minoritet. 

Në bazë të të gjeturave nga ky hulumtim dhe vlerësimit të situatës në komunikimin shkollë-prindër për orientimin në karrierë të nxënësve të shkollave të mesme të ulëta-SHMU,  është diskutuar dhe përpiluar një vlerësim i situatës në komunikimin me prindër, faktorët kritik apo shkaktarët që kanë ndikim më të madh në këtë situatë dhe analiza SWOT. Më pastaj grupi punues bërthamë nga MASHT në bazë të vlerësimit ka propozuar objektivat e përgjithshme dhe specifike të strategjisë. Pastaj, këto vlerësime dhe propozime janë diskutuar dhe validuar me grupin e gjerë punues. Procesi i përgatitjes së planit të veprimit si dhe korniza e vlerësimit të performancës (monitorimit dhe implementimit) të Strategjisë ka vazhduar po në të njëjtën mënyrë.

Procesi i zhvillimit të Strategjisë është përkrahur nga projekti ‘Rritja e Punësimit për të Rinjtë’ (Enhancing Young Employment – EYE) i Zyrës Zvicerane për Bashkëpunim (SDC) zbatuar nga konsorciumi HELVETAS Swiss Intercooperation Kosovo (HSIK) me Management Development Associates (MDA), dhe nga projekti “ProKarriera” i organizatës Syri i Vizonit që mbështetet nga Solidar Suisse.

2.3.     Institucionet e përfshira në përgatitjen e dokumentit strategjik

MASHT me grupin bërthamë ka rolin kryesor në procesin e hartimit të Strategjisë si dhe rolin koordinues për hartimin e Strategjisë. Përpos përfaqësuesve nga MASHT, në procesin e hartimit të Strategjisë ishin të përfshirë edhe zyrtarët nga DKA, përfaqësuesi i shoqatës prind-arsimtar, arsimtarët që japin lëndën e edukimit në karrierë, zyrtarë nga qendrat e karrierës (QK) në nivel shkolle dhe nivel komunal, zyrtar nga projektet e ndryshme të donatorëve që merren me çështjen e karrierës siç janë: projekti EYE, projekti Prokarriera, projekti i Lux Development dhe projekti USAID-ASSET. 

3. Sfondi: Analiza e situatës

3.1.   Plani Strategjik i Arsimit në Kosovë 2017 -2021

Në rrethanat kur sistemi i arsimit është decentralizuar, përveç ekzistimit të autonomisë së plotë financiare dhe profesionale, avancimet në arsim varen kryesisht nga zhvillimi i kapaciteteve menaxhuese në nivel qendror, komunal dhe të shkollës, transformimi i shkollës në organizatë të të nxënit, ku drejtori i shkollës jep llogari dhe është përgjegjës për këtë proces. Në nivel lokal apo nivel shkolle, duhet të shtrihet në organe të tilla si këshillat drejtues të shkollës, të cilat duhet të luajnë një rol kyç në këtë proces. Në nivelin e shkollës përfshihen edhe strukturat si këshilli i shkollës dhe këshilli i prindërve. Fuqizimi i rolit të prindërve dhe komunitetit në procesin e vendimmarrjes në shkollë, si dhe fuqizimi i mekanizmave të llogaridhënies në sistem të arsimit, do të jenë hallka kryesore e zhvillimit të sistemit të arsimit në Kosovë për periudhën vijuese.

Funksionalizimi dhe fuqizimi i këshillave të prindërve në nivel shkolle, komune dhe shteti përmes ofrimit të mbështetjes për punën e tyre dhe monitorimin e punës së tyre. 

Pjesëmarrja e prindërve është shpesh një rrugë e shkurtër për disa kontribute vullnetare për funksionimin e shkollës. Arsimi në fakt ka nevojë për partneritetin ndërmjet mësimdhënësve, prindërve dhe nxënësve. Prindërit duhet të jenë të përfshirë në procesin arsimor: të mbështesin vijimin e rregullt, të ndihmojnë në zgjidhjen e problemeve, të shprehin pritjet e tyre në pyetjet e manaxhmentit. Prindërit duhet të informohen lidhur me të drejtat e tyre dhe të motivohen që në mënyrë aktive të kontribuojnë në zhvillimin e plotë të fëmijës dhe në përmirësimin e rezultateve të shkollës. Vëmendje e veçantë duhet kushtuar përfaqësimit dhe angazhimit të prindërve nga komuniteti jo shumicë.

3.2.    Strategjia e komunikimit në sektorin e arsimit

Shqyrton kontekstin e përgjithshëm të Strategjisë së komunikimit për sektorin e arsimit, udhëzimet sektoriale për arsim, mandatin dhe fokusin e Strategjisë së komunikimit, si dhe strukturën institucionale-ligjore, në kuadër të të cilave bie Strategjia e komunikimit. Ajo synon përmirësimin e komunikimit në të gjitha nivelet e arsimit në Kosovë, sikurse është niveli kombëtar (personeli MASHT-it), niveli komunal (Drejtoritë Komunale për Arsim) dhe shkollat. Ajo gjithashtu përfshin komunikimin me shoqërinë civile, mjetet e informimit dhe profesionistët përkatës.

Përfshirja e prindërve në shkolla është rregulluar në parimet e veta të gjera, mirëpo pak vëmendje u kushtohet praktikave të komunikimit, prandaj faktorët e marrë parasysh në analizë fokusohen në futjen në funksion të praktikave të standardizuara të komunikimit. Konsiderohet e rëndësisë së jashtëzakonshme përfshirja e prindërve në kuptimin e arritjes së standardeve më të larta në arsim. Kjo komponentë është analizuar duke marrë parasysh procesin e përfshirjes së prindërve nga shpërndarja e kornizës ligjore deri të zbatimi i saj në nivelin e shkollës, atë komunal dhe qendror. 

Faza e parë-përfshirja e prindërve në nivel të shkollës, është përgjegjësi e drejtorëve të shkollave që të promovojnë themelimin e Këshillave të Prindërve të Shkollës (KPSH). Prandaj rekomandohet që: të shpërndahen informatat rreth mjeteve të cilat u janë në dispozicion prindërve për ngritjen e interesave të tyre përmes fushatave të vetëdijesimit, përfshirë shpërndarjen e posterave në vendtakimet kryesore (dyqane, kafene, zyrat publike) si dhe ditët e informimit të mbajtura në lokalet e shkollave. Të organizohen zgjedhjet korrekte dhe transparente të anëtarëve të KPSH-së përmes shpërndarjes së informatave përkatëse tek të gjithë prindërit përmes emailit (mundësisht) apo materialeve të shtypura të shpërndara përmes nxënësve. Të zyrtarizohet themelimi i KPSH-ve si rezultat i zgjedhjeve dhe të shpallen gjatë takimeve të Këshillit drejtues të shkollës dhe nëse është e mundshme në revistën Buletini Informativ i Shkollës.

3.3.   Strategjia për edukim dhe orientim në karrierë 2015-2019

Në këtë strategji është cekur që vetëm një shkollë profesionale, konkretisht shkolla “Bahri Haxha” në Vushtrri, ka ofruar shërbime të informimit për prindër bashkë më fëmijët që janë duke e vijuar klasën e nëntë.

GIZ dhe organizata AVO njëkohësisht kanë pilotuar ‘modelin kurrikular’ në një shkollë profesionale duke trajnuar mësimdhënësit në modulin për “Edukim dhe Orientim në Karrierë” në shkollën e mesme teknike “11 Maji” në Prizren. Kjo lëndë tani mbahet në këtë shkollë si lëndë zgjedhore, në klasën e 12-të. Gjithashtu, në këtë shkollë kanë punuar në një zyrë për një kohë dy mësimdhënës me nga dy orë në ditë, tri herë në javë, gjatë muajit mars dhe prill, për t’iu dhënë informata nxënësve dhe prindërve të tyre që janë të interesuar të regjistrohen në këtë shkollë. Kjo zyrë pas përfundimit të mbështetjes së organizatave është mbyllur për shkak se drejtoria komunale e arsimit nuk ka pasur mundësi të paguaj mësimdhënësit për punën shtesë që ata bënin.

3.4. Avancimi i komunikimit me prindër në shkollat e Kosovës-Hulumtim i realizuar nga  QAK (KEC)

Qëllimi kryesor i sondazhit të organizuar ishte të kuptohen efektet e zbatimit të metodologjisë së komunikimit me prindër në përmirësimin e komunikimit mësimdhënës-prind dhe shkollë-prindër.

Mësimdhënësit e anketuar dhe drejtorët e shkollave të përfshira në këtë projekt, ishin të bindur se prindërit kanë ndikim në jetën e shkollës si dhe përfshirja e tyre në jetën e shkollës ka implikime pozitive për punën e saj dhe për vet fëmijët. Ata janë të ndërgjegjshëm për barrierat që e pengojnë komunikimin efektiv shkollë-prindër, e ku vend të rëndësishëm zë mungesa e interesimit të prindërve për komunikim me shkollën. 

Shkaktar i kësaj mungese të interesimit mund të jetë pikërisht mënyra se si shkolla e organizon komunikimin me prindër që sipas vet përgjigjeve të të anketuarve kryesisht reduktohen në organizimin e mbledhjeve të kohëpaskohshme me prindër.

Komunikimi individual me prindër nuk është formë e panjohur për shkollat e Kosovës, por është fakt që kjo formë komunikimi nuk zbatohet në mënyrë të rregullt. Takimet individuale me prindër rëndom inicohen nga shkolla ose nga mësimdhënësit, në raste kur ka probleme me nxënie ose sjelljen e nxënësve në shkollë.

3.5.    Pjesëmarrja e prindërve në jetën e shkollës në Kosovë - Hulumtim i realizuar nga QAK(KEC)

Ky sondazh është fokusuar në anketimin e drejtorëve të shkollave fillore dhe të mesme të ulëta të Kosovës. Në ketë anketim janë përfshirë 539 shkolla ose 41,5% të shkollave të lartpërmendura, ku mësojnë 44.6% të nxënësve dhe punojnë 42,2% të mësimdhënësve. Në njërin prej moduleve të pyetësori ka qenë edhe komunikimin shkollë-prindër.

Komunikimi individual me prindër është çelësi i përfshirjes së tyre në jetën e shkollës. Sipas rezultateve të hulumtimit ky komunikim kryesisht zhvillohet në drejtimin “Prindër-shkollë” ku prindi ka më shumë mundësi për të dëgjuar se sa për të shprehur qëndrimin e vet. 

Vet shembulli se 50 % të shkollave të anketuara nuk bëjnë sondazhe që të kuptojnë opinionet/qëndrimet e prindërve flet për mundësinë shumë të kufizuar të prindërve që me qëndrimet e tyre individuale të ndikojnë në përmirësimin në shkollë. Ndërkaq, përvoja jonë flet se edhe në ato raste kur bëhen sondazhe, përpunimi dhe analiza e të dhënave bëhet në mënyrë sipërfaqësore duke mos i shërbyer plotësisht qëllimit të vet.

Rreth 60% të drejtorëve të anketuar kanë shprehur rezervë ndaj cilësisë së takimeve me prindër që organizojnë mësimdhënësit e shkollës, ndërsa 75% janë shprehur se shkolla nuk ka strategji të komunikimit me prindër. Kjo flet për nevojën e përcaktimit të disa normave të komunikimit me prindër si dhe për aftësimin e personelit që të vendosin një komunikim efektiv që është në funksion të përmirësimit të mësimdhënies dhe mësimnxënies.

Si pengesë për zhvillimin e një komunikimi të tillë, drejtorët e shkollave e shohin mungesën e interesimit të prindërve, por edhe kohën e kufizuar të tyre, ndërsa 54,8% prej tyre konsiderojnë se mësimdhënësit nuk kanë nevojë për aftësime të veçanta për punë me prindër. Megjithatë, një konstatim i tillë bie ndesh me pakënaqësinë e shprehur të drejtorëve në raport me cilësinë e komunikimit me prindër që zhvillojnë mësimdhënësit.

3.6. Vlerësimi strategjik mbi këshillimin dhe orientimin në karrierë – Hulumtim i         realizuar nga Solidar Suisse Kosovo, projekti ProKarriera dhe Mismatch

Ky hulumtim tregon prirjet dhe nivelin e prindërve dhe familjeve në Pejë. Edhe pse për nga numri nuk mund të themi që është aq i madh sa për të dëshmuar saktësisht gjendjen në ekonomitë familjare, por është një tregues i gjendjes pak a shumë që është e përgjithshme në shumicën prej tyre. 

Intervista ka qenë e ndarë në katër pjesë, e para ka pasur për qëllim për t’u siguruar nëse prindërit e njohin sistemin arsimor, a kanë informacione për shkollat, drejtimet, kapacitetet që ka shkolla për stafin e kabinetet etj. Pjesa e dytë për rolin e prindërve dhe ndikimin tek fëmijët, si dhe ndikimin që ka shoqëria. Në pjesën e tretë prindërit janë pyetur për tregun e Kosovës, njohuritë e tyre mbi kahet e zhvillimit në Kosovë dhe në Pejë, mundësitë e punësimit dhe profesionet e reja. Ndërsa, në fund ata janë pyetur për interesimin e tyre për të marrë pjesë në përmirësimin e sistemit arsimor, angazhimin e tyre dhe janë marrë rekomandime nga ta se si e shohin përmirësimin e sistemit. 

Shumica e prindërve mendojnë se duhet marrë pjesë në aktivitete shtesë ku do të njihen me karrierën. Kjo vlen edhe për nxënësit edhe për prindërit. Në angazhimet shtesë janë përmendur pjesëmarrja në aktivitete për njohje me karrierën, shkollimet, etj, pjesëmarrja në vizita, shkolla e institucioneve tjera dhe biznese, si dhe furnizimi me literature shtesë. Mes prindërve ka mjaft të tillë që kërkojnë më shumë informacione dhe duan të jenë pjesë e te gjitha angazhimeve që kanë për qëllim të shpërndajnë informacione, për të cilin ata kanë nevojë dhe të cilin ata do ta diskutojnë me fëmijët e vet gjatë marrjes së vendimit mbi karrierën.

3.7.  Përcaktimi profesional i nxënësve në arsimin e mesëm të lartë- Hulumtim i   realizuar nga MASHT dhe IPK, 2017

MASHT dhe IPK gjatë muajit mars 2017, kanë realizuar një hulumtim me nxënësit e klasave të nënta lidhur me “Përcaktimin profesional të nxënësve në arsimin e mesëm të lartë”. Në hulumtimi kanë marrë pjesë 57 shkolla të mesme të ulëta me gjithsej 1817 nxënës nga zonat urbane, rurale dhe nga komunitetet joshumicë që jetojnë në Republikën e Kosovës. Nga ky hulumtim ka dalë se faktori prind është ai që ndikon në orientimin e mëtutjeshëm të nxënësve për karrierë.

Në këtë hulumtim nxënësit janë përgjigjur se ata informohen për shkollimin e mëtutjeshme më së shumti nga prindërit (65 % e të anketuarve). Nga kjo gjetje e hulumtimit del se prindërit duhet të informohen për t’iu ndihmuar fëmijëve të tyre në zgjedhjen e profesionit. Gjithashtu, sipas mendimit të tyre, shkaqet e mungesës së informimit të duhur të nxënësve të klasës së nëntë janë mungesa e shërbimeve të këshillimit në karrierë në shkollë, edukimit në karrierë si dhe mungesa e informimit të prindërve për t’iu ndihmuar atyre në procesin e marrjes së vendimit për zgjedhjen e profesionit.

Në pyetjen s me kë këshillohen për të zgjedhur profesionin e ardhshëm, 92 % të tyre janë përgjigjur se këshillohen më prindërit. Nxënësit e anketuar theksuan se forma më e mirë që do ti ndihmonte në përcaktimin e profesionit të ardhshëm është biseda më prindër (61 %), pastaj ligjërata për orientim në karrierë, biseda me mësimdhënësit, mësim të rregullt, panaire të karrierës, etj.

Si konkluzion kryesor nga hulumtimi ka dalë se prindërit janë ata që kanë ndikimin kryesor në procesin e zgjedhjes së profesionit nga fëmijët e tyre, prandaj është e rëndësishme që prindërit të jenë me të informuar për ti ndihmuar fëmijëve të tyre në marrjen e vendimit të mirë për informim në karrierë.

4. Objektivat strategjike dhe specifike

4.1.  Objektiva e përgjithshme/strategjike 

1) Përmirësimi i komunikimit shkollë-prindër-nxënës rreth orientimit të nxënësve në

   karrierë në SHMU

Objektivat specifike: 

1.1.  Deri në mars 2018, MASHT të nënshkruaj Memorandum Mirëkuptimi me MPMS; 

  (Qendrat e Punësimit) dhe Qendra të Karrierës për të shpërndarë tek prindërit, 

  mësimdhënësit dhe nxënësit informata për karrierë dhe tregun e punës në SHMU;

1.2.   Deri në dhjetor 2020, të mbahen sesione informuese për orientim në karrierë

  me prindër dhe të shpërndahen informata për shkollim të mesëm të lartë, 

  mundësitë për aftësim profesional dhe informata për tregun e punës që do të jenë

  lehtë të  qasshme dhe të kuptueshme nga prindërit;

1.3.   Deri në dhjetor 2019, të realizohet fushata mediale për orientim në karrierë në nivel të SHMU.

4.2.    Arsyet kryesore pse këto objektiva janë përzgjedhur

Arsyet kryesore për përzgjedhjen e këtyre objektivave është sepse nga raporti për hulumtim më prindër të realizuar nga MASHT me përkrahjen e projektit EYE dhe Solidar Suisse (Syri Vizion) ka dalë se prindërit nuk janë të informuar për mundësitë për karrierë që ekzistojnë për fëmijët e tyre si dhe nuk janë të kënaqur me mënyrën e komunikimit të shkollës me ata. Qëllimi i kësaj Strategjie dhe planit të veprimit është që në bazë të sugjerimeve të prindërve të përmirësohet ky komunikim dhe të zhvillohen materiale informuese që do t’iu shërbejnë prindërve për t`i  ndihmuar fëmijët në procesin e vendimmarrjes në karrierë. Të gjeturat nga hulumtimi me prindër janë se ata nuk dinë ku ti marrin informatat për SHML, kurset e aftësimit profesional dhe tregun e punës në mënyrë që fëmijët e tyre të kenë më shumë informata gjatë procesit të zgjedhjes së profesionit të tyre. 

4.3.      Alternativat e konsideruara që janë shqyrtuar për arritjen e objektivave

Për shkak të kufizimeve në burimet buxhetore, është paraparë që në Strategji të përfshihen shtatë shkolla në vitin e parë (shih shtojcën 2), ku do të mbahen aktivitet e parapara sipas planit të veprimit. Çdo vit numri i shkollave do të rritet për shtatë shkolla që do të thotë se deri në 2020 do të përfshihen gjithsej 21 shkolla. Pas pilotimit në vitin e parë dhe shtrirjes së planifikuar në 2 vitet pasuese dhe  nëse këto aktivitete janë të suksesshme, do të pritet që këto të shtrihen edhe në shkolla në nivel nacional. 

Gjithashtu, një zhvillim që do të ndikoj pozitivisht në arritjen e objektivave të Strategjisë është zhvillimi i platformës online të quajtur Busulla (www.busulla.com) nga MASHT me përkrahjen financiare nga Luxemburg Development me partnerët implementues Smart Bits Consulting&Solution dhe BasicCheck.

Busulla.com do të përkrahë rolin e prindërve në ketë proces duke bashkëpunuar me ata, në mënyrë që prindërit të mund të monitorojnë progresin e fëmijëve të tyre. Me ndihmën e platformës online busulla.com nxënësit do të mësojnë sesi të identifikojnë interesat, vlerat, aftësitë dhe preferencat. Ata mund të hulumtojnë një numër të madh të zgjedhjeve lidhur me shkollat, kolegjet, universitetet dhe tregun e punës në Kosovë. Ndërsa, me ndihmën e testit BasicCheck ata vlerësojnë shkathtësitë e tyre, bëhen të vetëdijshëm si dhe motivohen për zhvillimin e shkathtësive që kërkohen për suksesin në karrierën e tyre të preferuar në mësim dhe punë. Përpos vetënjohjes dhe orientimit profesional, busulla.com do të mbështesë nxënësit në gjetjen e pozitave për internship dhe punë praktike, pasi që do të shërbej edhe si një one-stop-shop për ndërlidhjen e bizneseve me shkollat. 

Gjithashtu, si zhvillim pozitiv që do të ndikoj në arritjen e objektivave të Strategjisë është fillimi i mbajtjes së sesioneve informuese me koordinatorët të cilësisë në SHMU më përkrahjen e DKA në bashkëpunim me Qendrën e Karrierës në Vushtrri për t`i  informuar ata për rëndësinë e orientimit në karrierë dhe lansimin e portalit online busulla.com që do tu ndihmojë  nxënësve në marrjen e informatave për mundësitë e shkollimit, tregun e punës dhe njohjen e vetes për të bërë zgjedhje të mirë informuar në karrierë. Nga ky takim, ndërmjet konstatimeve tjera ka dalë se “Java e Dyerve të Hapura”, ka pas ndikim pozitiv në regjistrimin e nxënësve në shkolla profesionale si dhe është shprehur shqetësimi për mospërfshirjen e prindërve në shkolla.

Këto sesione informuese mund të shërbejnë si model në të ardhmen për të mbajtur sesione informuese me prindër për t`i informuar ata për mundësitë e shkollimit dhe tregun e punës në rajonin e tyre që do tu shërbejnë fëmijëve të tyre për zgjedhjen e profesionit/karrierës.

Po ashtu, si zhvillim pozitiv është edhe kontributi i dhënë nga projektet e shoqërisë civile që në vitet e kaluara kanë vënë bazat e orientimit në karrierë në disa rajone të Kosovës (rajoni i Dukagjinit), duke përfshirë trajnimin e stafit, përgatitjen e materialeve, futjen  e lëndës së edukimit në karrierë fillimisht si lëndë zgjedhore, mbështetja e shkollave të mesme në promovimin e drejtimeve dhe mbajtjen e aktiviteteve me nxënës dhe prindër.

5.  Korniza e vlerësimit të performancës (monitorimit dhe vlerësimit) të Strategjisë 

Korniza e vlerësimit të performancës ose monitorimit dhe vlerësimit (M&V) të  është mjet që përdoret për ta përcjellë progresin dhe për ta vlerësuar ndikimin e strategjisë. Monitorimi përfshin mbledhjen sistematike të informacionit ku qëndron Strategjia në kohë të caktuar duke e krahasuar me objektivat dhe rezultatet e përcaktuara në fillim. Ndërsa vlerësimi e plotëson monitorimin. Vlerësimi shikon çështjet e politikave dhe ato të dizajnit (“a jemi duke i kryer veprimet e duhura?”), çështjet e implementimit (“a jemi duke i kryer veprimet mirë?”), efektivitetin, efikasitetin dhe kënaqësinë e klientit, dhe nëse ka mënyra më të mira (alternativa, praktika më e mirë dhe mësimet e nxjerra) të qasjes ndaj çështjeve.  

Kornizat e M&V-së përfshijnë këto faza: a) përzgjedhjen e indikatorëve kryesorë të suksesit për të monitoruar progresin sipas objektivave strategjike dhe specifike, b) vendosjen e të dhënave bazë për të përshkruar situatën fillestare, c) definimin e caqeve që duhet të arrihen deri në datat e specifikuara. Korniza e detajuar e performancës së Strategjisë është dhënë në një masë të madhe në tabelën 1, e cila paraqet indikatorët, informatat bazë dhe caqet, mjetet verifikuese, supozimet dhe rreziqet.

Monitorimi i strategjisë do të përbëjë kontrollimin e rregullt të (i) veprimeve, (ii) resurseve dhe (iii) rezultateve të arritura. Do të bazohet në një sistem të mbledhjes së informatave dhe raportimit. Divizioni i arsimit të përgjithshëm brenda MASHT-it do ta ketë përgjegjësinë e sistematizimit të monitorimit dhe të raportimit të progresit të Strategjisë. Në fillim të implementimit të strategjisë, komisioni për menaxhim të strategjisë do të jep një plan të detajuar vjetor të punës që përshkruan në detaje veprimet që duhet të realizohen dhe rezultatet e pritura. Gjithashtu plani i punës do të tregojë qartë personat dhe/ose divizionet përgjegjëse për të ndërmarrë veprime dhe për të arritur rezultate. Divizioni i arsimit të përgjithshëm, gjithashtu do të organizojë takime tremujore për të raportuar progresin dhe për të koordinuar dhe monitoruar implementimin e strategjisë me qëllim të prodhimit të raporteve gjashtëmujore të monitorimit që duhet të paraqiten te komisioni i MASHT-it.

Tabela 1:  Korniza e Vlerësimit të Performancës (M&V) të Strategjisë

	KORNIZA E PERFOMANCËS SË STRATEGJISË: 

	Objektivat
	Indikator,gjendja aktuale dhe përmirësimi i planifikuar
	Mjetet e verifikimit (Metoda dhe Burimi)
	Rreziqet dhe supozimet
	Institucioni  përgjegjës për raportim

	Objektivi strategjik #1: Përmirësimi i komunikimit shkollë-prind-nxënës rreth orientimit të nxënësve në karrierë në SHMU 


	Indikator: Numri i shkollave që implementojnë aktivitetet e parapara me Strategji

Gjendja aktuale: Nuk ekziston
Përmirësimi i planifikuar: 21 shkolla deri në dhjetor 2020
	Raporti i monitorimit të Strategjisë 
	Rr: Mungesa e buxhetit  të mjaftueshëm nga MASHT për financim dhe gjetja e donatorëve

Rr: Gjithëpërfshirja e komuniteteve 

S:Mungesa për ta venë në prioritet  orientimin në karrierë nga MASHT dhe DKA 
	MASHT

DKA

	Objektivi specifik #1.1: 

(Deri në mars 2018), MASHT të nënshkruaj Memorandum Mirëkuptimit me MPMS (Qendrat e Punësimit) dhe Qendra të Karrierës për të shpërndarë tek prindërit, mësimdhënësit dhe nxënësit informata për karrierë në SHMU 
	Indikator: Hartimi, konfirmimi dhe nënshkrimi i marrëveshjes për bashkëpunim në mes të dy Ministrive (qendrave të punësimit) dhe komunave (qendrave të karrierës)
Gjendja aktuale: Nuk ekziston

Përmirësimi i planifikuar:Marrëveshje e nënshkruar e  mirëkuptimit  

	Raporti i monitorimit për implementimin e Memorandumit të Mirëkuptimit me MPMS (Qendrat e Punësimit) dhe komunave (Qendrat e Karrierës)
	Rr: Mungesa e bashkëpunimit ndërmjet MASHT dhe MPMS dhe Qendrave të karrierës për bashkëpunim.

Përparësi: Memorandumi ekzistues i Mirëkuptimit ndërmjet MASHT dhe MPMS për platformën e orientimit në karrierë busulla.


	MASHT

DKA

	Objektivi specifik #1.2:

(Deri në dhjetor 2020) Të mbahen sesione informuese për orientim në karrierë me prindër, të shpërndahen informata për  shkollim të mesëm të lartë dhe mundësi për aftësim profesional dhe informata për tregun e punës që do të jenë lehtë të qasshme dhe të kuptueshme nga prindërit.
	Indikator: Numri i sesioneve informuese në shkolla për orientim në karrierë me prindër 

Gjendja aktuale: Nuk ekziston
Përmirësimi i planifikuar: 21 shkolla deri në dhjetor 2020

	Raporti i monitorimit për mbajtjen e sesioneve informuese për orientim në karrierë me prindër
	Rr: Mungesa e buxhetit  të mjaftueshëm nga MASHT për financim,

 Rr: Mospërfshirja adekuate e prindërve në sesione informuese

	MASHT

DKA

	Objektivi specifik #1.3: (Deri në dhjetor 2019), të realizohen fushatat  mediale për orientim në karrierë të nxënësve.


	Indikator: Shikueshmërinë dhe kënaqshmërinë e fushatës mediale 

Gjendja Aktuale: Matja e fundit e mbështetur nga EYE që do të përfundoj në dhjetor 2018
Përmirësimi i planifikuar: Kënaqshmëria dhe shfrytëzimi i informatave të marra nga fushata mediale për orientim drejt shkollave profesionale 
	Matja e opinionit pas realizimit të fushatës mediale


	Rr: Mungesa e interesimit për informim në karrierë përmes mediave

Përparësi: Realizimi i fushatave të ngjashme si: PunPun, etj.


	MASHT

DKA


SHTOJCA 1: SWOT Analiza 

	Përparësitë (faktorë të brendshëm që janë të favorshëm për arritjen e objektivit)


	Dobësitë (faktorë të brendshëm që janë jo të favorshëm për arritjen e objektivit)

	· Implementimi i Strategjisë për Edukim dhe Orientim në Karrierë

· Angazhimi i MASHT-it dhe partnerëve për hartimin e Strategjisë së Komunikimit Shkollë-Prindër për Orientimin në Karrierë të Nxënësve të Arsimit të Mesëm të Ulët

· Zbatimi i kurrikulit të ri në të gjitha shkollat e Kosovës, ku në kuadër të fushës “Jeta dhe Puna” moduli i karrierës është i obligueshëm dhe nxënësit mund të informohen më shumë për mundësitë ekzistuese kompetencat dhe njohuritë e tyre

· Ekzistimi i disa qendrave të karrierës në shkollat profesionale/qendrat e kompetencës dhe në qendrat komunale si shembull për shkollat tjera dhe mundësi për nxënësit

· Zhvillimi i sistemit të informatave për orientim në karrierë në nivel të Kosovës ku prindërit mund të marrin informata për karrierën e fëmijëve të tyre (portali busulla)

· Vullneti i prindërve për angazhim për prezantim/ligjërata para nxënësve për profesionet e tyre 

· Realizimi i fushatës mediale  për promovimin e profesioneve ku mund të informohen edhe prindërit 

· Përfshirja e institucioneve dhe shoqërisë civile në hulumtime për karrierën

· Shënimi i ditës ndërkombëtare të vajzave për zgjedhjen e profesionit ku edhe prindërit janë të informuar

· Mbajtja e panaireve të edukimit, shkencës dhe punës
	· Këshilli i Prindërve nuk funksionon në nivel të kënaqshëm 
· Disa drejtorë të shkollave dhe arsimtarë nuk tregojnë interesim të mjaftueshëm në përfshirjen e prindërve në komunikim më shkollën

· Disa prindër nuk i besojnë shkollës për të marrë informata për karrierën e fëmijëve të tyre

· Mungesa e planifikimit të mirëfilltë nga shkollat, si p.sh. PZHSH ku duhet të ekzistojnë planet për angazhimin dhe përfshirjen e prindërve 

· Prindërve u mungojnë informatat për shkollat  e mesme të larta, posaçërisht për shkollat profesionale 

· Prindërve u mungojnë informatat e tregut të punës dhe kurseve të shkurtra të aftësimit profesional

· Interesimi jo i mjaftueshëm i DKA-ve për rëndësinë e orientimit në karrierë

· Shkollat nuk kanë staf të kualifikuar për orientim në karrierë

· Mungesa e një informatori të printuar më profile të reja të rifreskuara për mundësitë e nxënësve për të zgjedhur shkollat e mesme të larta (AAP ose gjimnaze). 

· Mungesa e një  përshkrimi të  shkurtër të profesioneve që do ti ndihmonte prindërit për t’i ndihmuar fëmijët e tyre për zgjedhjen e profesioneve/karrierës

· Bashkëpunimi ndërmjet shkollës dhe qendrave të punësimit dhe bizneseve nuk është në nivel të kënaqshëm për informatat në tregun e punës 

· Mospërditësimi i literaturës shkollore me trendet e fundit (sidomos në TIK) 

	Mundësitë (faktorët e jashtëm që janë të favorshëm për arritjen e objektivit)
	Rreziqet (faktorët e jashtëm që janë jo të favorshëm për arritjen e objektivit)



	· Interesimi i donatorëve për të kontribuar në fushën e karrierës

· Përdorimi i platformave dhe mjeteve tjera që do të ndikojnë në informimin e prindërve për ti ndihmuar fëmijët e tyre në orientim në karrierë 

· Agjenda e Integrimeve Evropiane e shtyrë nga qeveria ku karriera është një prej prioriteteve 

· Kualifikimi i këshilltarit të karrierës

· Stafi i qendrave të punësimit i specializuar në orientim në karrierë që do të mund të bashkëpunonin me shkollën

· Kurrikuli i ri mundëson përfshirjen e konceptit të karrierës 

· Mundësitë për qendrat e karrierës në nivel komunal dhe në nivel të shkollës

· Qasja e prindërve në testim të fëmijëve me anë të ‘basic check’ në kuadër të busulla.com 

· Trajnimi i arsimtarëve në kurrikulën e re

· Përfshirja e psikologut/pedagogut dhe arsimtarëve për orientim në karrierë

· Mundësitë e arsimtarëve që përmes projektit të mbajnë Edukimin në Karrierë

· Mundësitë e zhvillimit të shkathtësive të buta në kuadër të fushës “Jeta dhe Puna” ku përfshihen karriera dhe ndërmarrësia

· Atomi mundëson zbulimin e  talentit të fëmijëve, ku janë të përfshirë edhe prindërit

· Vizita të planifikuara në qendra të karrierës dhe biznese
	· Të rinjtë janë të interesuar të emigrojnë në mungesë të perspektivës për punësim në Kosovë

· Zhvillim i ulët ekonomik (i pamjaftueshëm)

· Zhvillimi i ulët ekonomik   vështirëson orientimin e drejtë të nxënësve në karrierë. 

· Vetëdijesimi jo i mjaftueshëm për rolin dhe rëndësinë e shërbimeve të orientimit në karrierës nga politikëbërësit

· Mungesa e meritokracisë në punë

· Mungesa e iniciativave dhe investimeve për iniciativa për ndërmarrësi


SHTOJCA 2: Sesionet informuese me prindër

MASHT ka planifikuar që në fund të muajit janar 2018, të mbajë një punëtori me të gjithë pjesëmarrësit  që do të jenë të përfshirë në sesionet informuese me prindër siç janë: MASHT, DKA, drejtorët e shtatë shkollave pilote dhe arsimtarët e caktuar nga drejtorët, zyrtarë të qendrave të orientimit në karrierë, donatorët, etj.  Gjatë punëtorisë do të diskutohet dhe të hartohet një plan veprimi për realizimin e sesioneve informuese më akteret relevant që do të përfshihen në mbajtjen e këtyre sesioneve.

Sipas planit të veprimit në Strategji, sesionet informuese parashihet të mbahen në periudhën kohore prej marsit deri në qershor. Në sesione informuese është paraparë që prindërit të informohen për mundësitë e regjistrimit të fëmijëve të tyre në SHML, mundësitë për aftësim profesional dhe informata për tregun e punës lehtë të qasshme. 

Pas përfundimit të pilotimit në vitin 2018, është paraparë të mbahet një punëtori ku do të diskutohet si ka shkuar pilotimi i sesioneve informuese me prindër, çka ka funksionuar dhe çka duhet ndryshuar për realizimin e këtyre sesioneve në të ardhmen. Këto rekomandime do të shërbejnë si udhërrëfyes për mbajtjen e sesioneve tjera informuese me prindër në vitet në vijim të implementimit të Strategjisë në vitin 2019 dhe 2020.

Numri i shkollave që do të përfshihen në implementimin e sesioneve informuese sipas planit të veprimit në Strategjinë 2018-2020 do të jetë: në vitin e parë do të pilotohen sesionet informuese me prindër në shtatë shkolla, vitin e dytë 2019, parashihet të mbahen në katërmbëdhjetë shkolla dhe në vitin e tretë 2020 numri i shkollave do të jetë njëzetë e një. Sesionet e tilla informuese me prindër pas tri viteve synohet të mbahen në të gjitha shkollat e Kosovës.

 Shkollat që do të përfshihen në pilotimin e sesioneve informuese me prindër
	
	
	
	
	
	
	
	
	
	
	
	
	
	
	

	
	
	
	
	
	
	

	
	Komuna
	
	

	
	
	Shkolla
	Nr. i prindërve
	Nr SHMP dhe sasia e fletëpalosjeve
	Shtylla me montim

	1.
	Gjakovë
	Zekiria Rexha
	188
	12 SHMP

2.256 fletëpalosje
	7 

	2.
	Gjilan
	Thimi Mitko
	217
	4 SHMP

868 fletëpalosje
	7

	3.
	Pejë
	Lidhja e Prizrenit
	132
	4 SHMP

528 fletëpalosje
	7

	4.
	Prishtinë
	Dardania
	185
	7 SHMP

1665 fletëpalosje
	7

	5.
	Prizren
	Abdyl Frashëri
	257
	4 SHMP

868 fletëpalosje
	7

	6
	Ferizaj
	Tefik Çanga
	124
	4 SHMP

744 fletëpalosje
	7

	7
	Vushtrri
	SHMU - 2
	283
	5 SHMP

1415 fletëpalosje
	7

	
	Gjithsej
	1383 prindër
	7.744 fletëpalosje
	48 metra katrorë

	
	
	
	
	
	
	
	
	
	
	
	
	
	
	

	
	
	
	
	
	
	
	
	

	
	Numri i paraleleve
	52
	
	
	
	
	
	
	
	
	
	


� Definicioni për orientimin në karrierë sipas OECD


� Konstatime nga konferenca “Role of Parents in Guiding their Children toëards the Most Suitable Personal  


   Careers, Tallin 24-25 nëntor 2017


� Udhëzuesi për Zbatimin e Sistemit të Informimit dhe Orientimit në Karrierë në Sistemin e Arsimit Parauniversitar në Kosovë-MASHT, financuar nga Lux DEV, implementuar nga Smart Bits&Solution dhe Basic Check, 2017





� DKA-Raporti nga sesioni informues me koordinatorë të cilësisë nga SHMU në Vushtrri, tetor, 2017

